
ACHOS LLYS PAUL O FLAEN FFELIX
    -
gan Catrin Roberts
Cefndir Beiblaidd:
Actau 24

Cymeriadau:
2 ohebydd papur newydd/newyddion teledu yn cynrychioli papur newydd/sianel deledu gwahanol

Offer:
Pad ysgrifennu a phensel, microffonau mawr, chewing gum, bathodynnau mawr Y WASG etc.

( y ddau yn dod i’r blaen o gyfeiriadau gwahanol, yn cyfarch ei gilydd, ond yna yn sefyll yn ddigon pell oddi wrth ei gilydd. Y ddau yn edrych o’u cwmpas, edrych ar eu dwylo, edrych i’r awyr – ceisio anwybyddu ei gilydd.)

Gohebydd 1:
Prysur?

Gohebydd 2:
Na, dim felly.  Ti?

Gohebydd 1:
Dim byd mawr.  Ar beth wyt ti’n gweithio ar hyn o bryd?

Gohebydd 2:
Ffasiwn diweddara’r llys. Mae Drwsila wedi dechrau prynu dillad gan gynllunydd newydd o’r Eidal – Versacius.


(saib)


A ti?

Gohebydd 1:
Beth?

Gohebydd 2:
Ar beth wyt ti’n gweithio?

Gohebydd 1:
O!  Achosion llys.

Gohebydd 2:
Unrhyw beth exciting?

Gohebydd 1:
Dim ond rhyw Rabbi wedi cael ei arestio yn Jerwsalem a’i anfon at Ffelix.

(Gohebydd 2 yn closio at Gohebydd 1 ac yn dechrau dangos diddordeb)

Gohebydd 2:
Hwnnw ddaeth yma gyda gard o dros ddau gant a hanner o gafalri?

Gohebydd 1:
Ie.  Pam?

Gohebydd 2:
Roeddwn i fod i gael cyfweliad hefo Drwsila heddiw.  Guided tour o amgylch ei wardrob.  Ond mae hi wedi canslo – dweud bod Ffelix ei hangen hi yn y llys.

Gohebydd 1:
Piti.  

Gohebydd 2:
Beth ydy’r cyhuddiadau yn erbyn y Rabbi yna?

Gohebydd 1:
Torri cyfreithiau Iddewig ynglŷn â’r Deml. Mae yna gymhlethdod achos bod y Rabbi, Paul ydy ei enw, yn Iddew, ond hefyd yn ddinesydd Rhufeinig.  Maen nhw hefyd yn dweud ei fod o’n arwain sect grefyddol anghyfreithlon.

Gohebydd 2:
Pa sect?

Gohebydd 1:
(yn edrych ar ei nodiadau)


Sect Iesu o Nasareth. Mae rhai yn eu galw nhw yn Bobl y Ffordd.  Cafodd ei groeshoelio yn Jerwsalem beth amser yn ôl. Ond mae’r Paul yma, a’i ffrindiau yn dweud bod yr Iesu yma wedi dod yn ôl yn fyw ar ôl bod yn y bedd am ddwy noson.  Maen nhw hefyd yn credu ei fod o’n Fab Duw.

Gohebydd 2:
Nutters eto!  Oes achos arall ymlaen heddiw?

Gohebydd 1:
Nac oes, dim ond achos Paul.

Gohebydd 2:
 Rhyfedd!  Pam mae gan Drusila ddiddordeb yn yr achos yma?

Gohebydd 1:
Dw i’n clywed bod ei theulu hi wedi bod yn croesi gyda’r bobl yma ers blynyddoedd.  Lladdodd tad Drusila un o ffrindiau gorau Iesu o Nasareth – dyn o’r enw Iago.  Ac os dw i’n cofio’n iawn, roedd ewythr iddi hi....nage....hen ewythr yn rheoli yn Jerwsalem pan oedd Iesu o Nasareth yn sefyll ei brawf.  Ydw i’n iawn?

Gohebydd 2:
Wn i ddim.  Furnishings and Fashion ydy fy maes i, nid Crefydd a Gwleidyddiaeth.

Gohebydd 1:
Efallai fod yna sgwp i ti  yma.  “Drusila – ffasiwn yn ffolineb wedi iddi ddarganfod ffydd”. Dyna i ti bennawd at yfory!

Gohebydd 2:
Na!  Byth bythoedd! 


Ydy’r achos ar ben?

Gohebydd 1:
Ydy a nac ydy.  Mae’r achos yn erbyn Paul wedi dod i ben, ac mae Paul wedi amddiffyn ei hun. Dim cyfreithiwr iddo fo!  Ond mae Ffelix wedi gohirio’r dyfarniad ac wedi gorchymyn cadw Paul dan warchodaeth tŷ.


(yn edrych ar ei wats)


Beth bynnag – dyna ddiwedd y dydd i mi. Bath sydyn yn y balneae ac yna swper tawel gyda’r wraig.


Ti am ddod i’r balneae?

Gohebydd 2:
Na, dim diolch. Rydw i am weld Drusila.  Rydw i wedi meddwl am deitl erthygl arall – “Fy nheulu i, a pobl y Ffordd!”.  Rhaid i mi wneud gwaith ymchwil heno.  Hwyl!

Gohebydd 1:
Hwyl!

(y ddau yn mynd i gyfeiriadau gwahanol)

Paul o flaen Ffestus ac Agripa

Cefndir Beiblaidd:
Actau 24 - 26

Cymeriadau:
Encricus, Cynorthwy-ydd Personol (PA) Ffestus

Offer:
bwrdd / cyfrifiadur glin neu deipiadur/pad ysgrifennu

(Enricus i’r llwyfan ac yn gosod y cyfrifiadur/teipiadur ar y bwrdd.  Codi llyfr nodiadau ac yna yn cyfarch y gynulleidfa)

Enricus:
Promotion – dyna oeddwn i’n meddwl oedd y job yma.  Symud i Jwdea fel Cynorthwy-ydd Personol y Rhaglaw Porcius Ffestus.

Promotion!  Dyrchafiad!  Hyh!  Dyrchafiad wir!

Dydw i ddim mwy nag ysgrifennydd bach – scribe, notarius!  Rydw i hyd yn oed wedi gorfod rhoi trefn ar y swyddfa yma yng Nghesarea ar ôl i Ffelix adael mor sydyn.  Meddyliwch!  Fi yn ffeilio!

(fel petai’n rhannu cyfrinach) 

Ond ar ôl i mi weld ychydig ar y ffeils, rydw i’n deall pam fod Rhufain wedi galw Ffelix yn ôl.  O ydw! (tapio ochr ei drwyn â’i fys fel rhywun sy’n gwybod cyfrinachau)

Ac ar ben hyn i gyd, mae Ffestus wedi gofyn i mi gadw nodiadau mewn cyfarfodydd!  Rhaid i mi baratoi cofnodion pedwar cyfarfod! Sut, wn i ddim achos mae’r Iddewon yn siarad fel lli’r afon, a dydw i ddim yn eu deall nhw hanner yr amser.

(agor ei lyfr nodiadau a darllen)

Dyma ni’r cofnodion.

Cyfarfod 1 – Jerwsalem

Yn bresennol – yr arweinwyr Iddewig, Ffestus a fi.

Agenda – yr arweinwyr Iddewig yn gofyn i Ffestus symud Paul i Jerwsalem i sefyll ei brawf.

(codi ei ben)

Doedd Ffestus ddim yn gwybod pwy oedd y Paul yma!  Dim ond tri diwrnod roedd o wedi bod yn y swydd.

(darllen o’i lyfr nodiadau eto)

Penderfyniad – gofyn i’r Iddewon ddod i Gesarea i gyhuddo Paul.

Cyfarfod 2 – Cesarea

Yn bresennol – Ffestus, fi, yr Iddewon a Paul

(yn codi ei ben o’r llyfr nodiadau)

Dyn galluog ydy’r Paul yma, wyddoch chi. Siarad yn dda hefyd. Roedd Ffelix wedi ei gadw dan warchodaeth tŷ am dros ddwy flynedd.

(edrych ar ei lyfr nodiadau eto)

Rydw i’n methu gwneud pen na chynffon o’r cyhuddiadau yma yn erbyn Paul.  Roedd pawb yn siarad ar draws ei gilydd.  Ond roedd Paul yn gwadu popeth.

Penderfyniad – Paul yn gwrthod mynd i Jerwsalem i sefyll ei brawf ac yn mynnu mynd i Rufain i apelio i Gesar. Ffestus yn awdurdodi hyn.

Cyfarfod 3 – Cesarea

Yn bresennol – Ffestus, fi, Agripa a Bernice.

(codi ei ben eto) 

Mae Agripa yn rhyw fath o frenin lleol. Mae’n cael ei alw yn Herod.  Roedd wedi dod draw i groesawu Ffestus fel y rhaglaw newydd

(darllen eto)

Penderfyniad – gan fod Agripa yn deall mwy am grefydd yr Iddewon a’r problemau mae hyn yn ei achosi, mae Ffestus am iddo glywed Paul yn siarad.

(codi ei ben eto)

Chwarae teg, roedd Ffestus mewn tipyn o bicl. Roedd wedi rhoi caniatâd i Paul apelio i Gesar ond doedd dim cyhuddiadau swyddogol yn ei erbyn.

(darllen eto)

Cyfarfod 4 – llys Cesarea

Yn bresennol – Ffestus, Agripa, Bernice, fi, awdurdodau’r llys a’r Iddewon.

Paul yn cael cyfle i siarad. Egluro ei fod yn Iddew da, ond wedi cael profiad crefyddol newydd ar y ffordd i Ddamascus.

(codi ei ben) 

Os dw i’n deall fy llaw fer yn iawn, dywedodd Paul bod rhyw Iesu, oedd wedi marw ond wedi dod yn ôl yn fyw, wedi gofyn iddo gredu ynddo fo, a dweud wrth bobl eraill amdano. Dydw i ddim yn deall hyn o gwbl, ond fel dw i wedi dweud, mae’r bobl yma yn siarad mor gyflym.

(darllen eto)

Ffestus yn credu bod Paul yn nuts.

Paul yn gofyn i Agripa ydy o’n credu beth ddywedodd yr hen broffwydi.

Agripa yn osgoi ateb wrth ddweud “Wyt ti’n meddwl dy fod ti’n gallu fy mherswadio i i droi’n Gristion mor sydyn â hynny?”  

Penderfyniad – Agripa a Ffestus yn cytuno nad ydy Paul yn euog o unrhyw drosedd sy’n haeddu carchar neu farwolaeth.  Ond mae Paul yn mynnu mynd i apelio at Gesar, felly bydd yn cael ei anfon i Rufain.

(codi ei ben eto)

Meddyliwch!  Pedwar set o gofnodion!  A’r cwbl oherwydd bod Ffelix heb ddod i benderfyniad yn achos Paul. Tybed faint mwy o lanast sy angen ei sortio yn y twll yma o le.  Os na wyliwn ni, bydd Ffestus a fi yn mynd i fedd cynnar oherwydd yr holl waith yma.

Dw i’n mynd i brynu’r Daily Arena yfory i weld oes yna swyddi yn mynd gyda’r Gemau Olympaidd nesaf.  Bydd unrhyw beth yn well na’r gwaith yma!  Hwyl!

(exit) 

